
Opitz, Martin: Newjahr Geoicht (1624)

1 Die Sonn hat jhre Reiß auff dieses Jahr vollendet/

2 Mein Lieb/ jhr endet noch die harten Sinne nicht/

3 Die Sonn hat jhren schein nun wieder her gewendet/

4 Ihr wendet von mir ab der schönen Augen Liecht.

5 Was wünsch ich euch dann jetzt/ mein Augentrost/ vor Gaben/

6 In diesem newen Jahr? Gelt? Das besitzt jhr schon.

7 Gut Glück? Auch diß ist hier. Wolt jhr dann Schönheit haben?

8 Ihr habt sie allbereit/ vnd wist zuvil darvon.

9 Noch etwas ist in euch/ wo fern ich es mag sagen/

10 Davon kompt alles Leidt vnd trawren bey mir her/

11 Ein grosses Bollwerck steht vmb ewer Hertz geschlagen/

12 Diß möcht ich gerne sehn/ daß es gefellet wer.

13 Die feste Mawer macht/ daß meine freye Sinnen/

14 Mein vnverfälschte Lieb/ vnd trewe Dienste nicht

15 Des Hertzens hohes Schloß vermögen zugewinnen/

16 Die Schantz ist allzu starck dem anlauff zugericht.

17 Ach daß durch diesen Wahll Cupido wolte schiessen/

18 Wo nicht/ so geb er mir den Bogen vnd Gewalt/

19 Ich solt ein grosses Loch bald haben durch gerissen/

20 Da ich mein Läger hett vnd stäthen auffenthalt.

21 Seyt nun mit meinem Schatz vnd höchstem Gut verehret/

22 Dem Hertzen/ welchs ich euch zum newen Jahre sendt/

23 Verwahret es ja wol/ daß es nicht wirdt versehret/

24 Wie das vergangne Jahr/ so jetzundt hat ein endt.

